Quater cavals giogan la rolla dil cavagl ner
In cavagl arab ha la rolla principala

Il regissur Coppola saveva dall’entschatta enneu ch’el drovi plirs cavals per far in film dall’historia d’aventura romantica “The Black Stallion – Il cavagl ner”.

L’historia dil cavagl ner ei interessanta: sil viadi a casa dall’India a New York vegn in bastiment da passagiers en prighel da mar e sfundra. In cavagl ner selvadi spendra il buobet Alec. Els dus vegnan da mitschar dallas undas furiusas sin ina pintga insla bandunada. Leu s’endisan els plaunet in vid l’auter e daventan amitgs. Mo quella robinsonada fascinonta cuoza buca ditg. Pescadurs anflan Alec ed il cavagl ner e meinan anavos els a New York. Glieud che vul mo far fatschentas freda la puorla. Quella glieud dressescha il cavagl ner aschia, ch’el daventa in cavagl da cuorsa che porta gudogn e success ad ella. Grazia ad Alec gudogna il cavagl ner ina cuorsa impurtonta. Digl anteriur cavagl selvadi ha ei dau in cavagl da cuorsa pulit e dumiesti, mo cun grond success.
“Cass Ole” ei vegnius eligius
Igl ei capeivel ch’in sulet cavagl damogna buc tut quels pensums che la historia cheusura impona ad el. Tiels pensums d’inschign vegn vitier ch’il cavagl sto era aunc sviluppar ina persunalitad el film. El sto semidar d’in cavagl selvadi ad in cavagl da cuorsa dumiesti.

Aschia han ins pia stuiu ir alla tscherca da cavals. Igl emprem speravan ins d’anflar in cavagl arab che dueva corrispunder pli u meins al maletg d’in “cavagl da miraclas”. Quei animal dueva tschaffar il publicum gia mo entras sia bellezia. Duront meins ein il regissur ed ils dus menaders da producziun stai alla tscherca. Els ein viagiai entuorn igl entir globus, avon ch’els hagien success a San Antonio a Texas. “Cass Ole”, in cavagl da show american renomau, ei vegnius eligius sco actur principal pil film. El ha otg onns, ha gia schendrau quitordisch puleins e s’auda ad in chirurg ch’ei sespecialisaus per malsognas dil cor.

Treis auters cavals per las scenas prigulusas

Lu han ins aunc stuiu encurir treis ulteriurs cavals che savevan vegnir trenai e duvrai per las numerusas scenas grevas e per part era prigulusas. Gleiti han ins era giu anflau quels animals, aschia ch’ins ha saviu entscheiver cullas lavurs da dressura e da trenament. Endisch jamnas han quellas lavurs da preparaziun cuzzau. Ils trenaders da cavals han buca mo exercitau scenas grevas culs quater cavals, ils cavals ein era adina puspei vegni transportai en auters loghens per aschia disar els cuntinuadamein a contuorns novs.

Da “Cass Ole” schevan ins ch’el seigi senza dubi il meglier scolar, ed ins profetisava ina gronda carriera ad el. Era Alec, il pign actur principal, ei staus cumpigliaus el trenament. Suenter treis jamnas da lavur communabla eran Alec e ses partenaris daventai buns amitgs. “Cass Ole” reageva sin tut ils cloms da siu amitg da duas combas. Suenter quella fasa stentusa da scolaziun ei il regissur staus levgiaus. Ussa haveva el ils cavals ch’el duvrava per siu film: in cavagl amabel, in cavagl cumbattont, in cavagl selvadi ed in cavagl cunsuccess.

“Cass Ole” ei vegnius scurvanaus

Las lavurs da filmar han entschiet. Igl emprem han ins filmau las scenas finalas dil film a Toronto, numnadamein la cuorsa dil cavagl tras in marcau plein veta. Lu ein ins serendi per nov jamnas ella Sardegna per filmar las scenas difficilas ell’aua. Ina barca speciala, silla quala ils cavals havevan access e savevan semuentar ella mar, ei vegnida construida; ei fuss numnadamein stau memia riscau da schar senudar ils cavals ella mar mo aschia. En in studio a Ruma han ins la finala filmau il naufragi dil bastiment da passagiers. Per quei intent han ins construiu ina tschabracca d’in bastiment en in grond bassin. Malgrad quellas registraziuns cumplicadas ei buc in cavagl vegnius blessaus. Mo lur colur han ins midau savens! “Cass Ole”  haveva per exempel quater soccas alvas ed ina steila alva sil frunt. Tut quels segns caracteristics ein vegni scurvanai. Culs auters cavals eis ei stau semegliont. Plinavon ei la cuma da “Cass Ole” vegnida engrondida artificialmein per dar ina cumparsa pli selvadia ad el.

Alec ha stuiu cumprovar igl emprem sias enconuschientschas da cavalcar

Alec, il secund actur principal, ha ei era aunc giu num anflar. Gia dus onns avon che las lavurs da filmar entscheivien, ein ils menaders da producziun i alla tscherca d’in actur giuven adattau. Igl emprem han els inserau en tut las gasettas dil di impurtontas ed en tut las revistas da cavalcaders. Tschiens buobs dad otg tochen dudisch onns ein s’annunziai. Kelly Reno – aschia senumna Alec – ha udiu digl inserat entras siu amitg. El ei vegnius envidaus a Hollywood per registraziuns d’emprova ed ha stuiu demussar leu sias enconuschientschas da cavalcar. Mo sco fegl d’in farmer da Pueblo a Colorado ha quei examen buca caschunau grondas breigias ad el.
Enzacontas jamnas pli tard ha el retschiert in rapport positiv. Suenter ina preparaziun da treis jamnas els studios e sin ina ranch ei Kelly viagiaus per far las empremas registraziuns a Toronto. Leu ha el stuiu emprender igl emprem da senudar. Quei stermentava el dapli che tut las scenas prigulusas culs cavals ed il regissur ha ris da quei malizius e manegiau: “Negin ha sentiu conta tema ch’el haveva dallas undas. Pér cura che la scena ei stada a fin, ha el confessau sia tema a nus.”
